
Frumvarp til laga um breytingu á lögum um Gæða- og eftirlitsstofnun velferðarmála

Umsögn Barnaheilla – Save the Children á Íslandi við 101. mál á 158. löggjafarþingi

Samhliða þeirri endurskoðun sem felst í frumvarpinu vilja Barnaheill – Save the Children á Íslandi hvetja 
nefndina til að endurskoða gildissvið laga um Gæða- og eftirlitsstofnun velferðarmála, nr. 88/2021. 
Með 2. mgr. 1. gr. er talin upp sú þjónusta sem stofnunin hefur eftirlit með, en þar er um að ræða 
þjónustu sem er veitt á grundvelli átta ólíkra laga. Ástæða er til að bæta lögum um útlendinga við þá 
upptalningu, eða eftir atvikum öðrum lögum sem eru grundvöllur þeirra búsetuúrræða sem rekin eru 
fyrir umsækjendur um alþjóðlega vernd.

Eftir að þjónusta við umsækjendur um alþjóðlega vernd færðist frá sveitarfélögum til 
Vinnumálastofnunar var fólki safnað saman í stærri búsetuúrræði og samhliða því voru möguleikar 
barna til að stunda leikskóla og tómstundir verulega skertir. Barnaheill hafa verið í samskiptum við 
Vinnumálastofnun um leiðir til að bæta aðstöðu barna sem dvelja í búsetuúrræðum stofnunarinnar. Þó 
að húsnæði sé tekið út með tilliti til brunavarna, öryggis og hollustuhátta áður en það er tekið í notkun, 
þá virðist ekki vera gert ráð fyrir sjálfstæðu eftirliti með gæðum þjónustunnar sem þar er veitt. Sama 
má ætla að gildi um aðstöðu þar sem fólk – þar á meðal fjölskyldur með börn – getur sætt varðhaldi á 
grundvelli laga um brottfararstöð frá og með 1. desember nk. Mikilvægt er að bæta úr þessari glufu og 
fela Gæða- og eftirlitsstofnun velferðarmála hlutverk við að gæta að mannréttindum þess hóps sem 
vistaður er í framangreindum úrræðum.

Fulltrúar Barnaheilla – Save the Children á Íslandi lýsa sig reiðubúin að mæta á fund nefndarinnar til að 
gera nánar grein fyrir efni umsagnarinnar.

